
					Gwirwyd y dudalen hon
Y GWYLLIAID COCHION




JOHN Wyn ap Meredydd o Wydir

Gychwynodd yn fore o'i lys

John Wyn ap Meredydd a'i filwyr

Farchogodd i Fawddwy ar frys;

Dros drumau yr Oerddrws, a'r gaeaf

Yn chwythu ei utgyrn yn groch,

A'r eira yn cuddio y creigiau

Lle llechai y Gwylliaid Coch.



John Wyn ap Meredydd o Wydir,

Ac Owain y Barwn a'i lu,

A Siryf Trefaldwyn yn marchog

Ei geffyl porthiannus a du;

Eu dynion i gyd dan eu harfau

Fel byddin yn barod i'r gad,

Yn dyfod drwy'r Oerddrws i Fawddwy

I ymlid y Gwylliaid o'r wlad.



O drothwy i fwthyn caregog

Ap Siencyn edrychai yn syn

Wrth weled y Barwn a'r Siryf

Yn ymdaith a gosgordd fel hyn;

Ap Siencyn—ysbïwr y Gwylliaid—

A ofnodd, a gwelwodd ei foch,

A rhedeg a wnaeth yn ei ddychryn

I wersyll y Gwylliaid Coch.

	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

